
Contigo Navarra-Zurekin Nafarroa talde parlamentarioko foru parlamentari Miguel Garrido Solak, Parlamentuko Erregelamenduan ezartzen denaren babesean, honako mozio hau aurkezten du, Parlamentu honetako Lurralde Kohesiorako Batzordean eztabaidatzeko:
Zioen azalpena
Mugikortasun jasangarria ardatz estrategikoa da Iruñerriaren transformazio ekologiko eta sozialerako. Esparru horretan, bizikleta elektrikoen eskualdeko zerbitzu bat garatzeak aukera ematen du garraio publikoa osatzeko, emisioak murrizteko eta herritar guztien mugikortasun-eskubidea bermatzeko.
Eskualdeko bizikletak, mugikortasun publiko jasangarriaren sistemaren osagai den aldetik, autobus-garraioaren antzeko finantza-tratamendua jaso behar du, ekitatearen, integrazio modalaren eta baliabide publikoen erabileraren efizientziaren printzipioekiko koherentziaz.
Garraio Ministerioak oraintsu ezarritako laguntzei esker, alokairuko bizikletak eskualdeko garraioaren deskontu-tarifekin parekatu daitezke, eta horrek egiturazko finantzaketa-irizpideak ere harmonizatzeko premia indartzen du.
Adostasuna dago zerbitzu hori albait lasterren aktibatzeko beharrari buruz. Hori lortzeko formularik arinena da Iruñeko Udalak proiektua lizitatu dezala Iruñerriko Mankomunitatearekin koordinatuta, etorkizunean mankomunitateari transferentzia bat egiteko aurreikuspenarekin, gobernu-taldearen hasierako proposamenean jasotzen zen bezala.
Nafarroako Gobernuaren, Iruñeko Udalaren eta Mankomunitatearen arteko akordio instituzionalean gertatzen den luzamendu orok justifikaziorik gabeko atzerapena dakar herritarrek eskatzen duten eta deskarbonizazioaren eta osasun publikoaren helburuekin bat datorren zerbitzu bat abian jartzeko orduan.
Horregatik guztiagatik, honako erabaki-proposamen hau aurkezten dugu:
1. Nafarroako Parlamentuak Nafarroako Gobernua premiatzen du bizikleten eskualde-zerbitzu berria Iruñerriko bidaiari-garraio erregularraren barruan sar dezan, 8/1998 Foru Legean xedatuaren ondorioetarako.
2. Nafarroako Parlamentuak Nafarroako Gobernua premiatzen du Nafarroako gizarte osoari mugikortasunerako eskubidea berma diezaion eta garraio-eredu jasangarri bat bultza dezan, Foru Komunitate osoaren lurralde-orekan, irisgarritasun unibertsalean eta berdintasunean oinarrituta.

